
Annotatsiya: Ushbu maqolada oliy o‘quv yurtlarida “Karbon kislotalar” mavzusini 

o‘qitishda zamonaviy pedagogik texnologiyalardan foydalanishning samarali jihatlari 

yoritilgan. Nazariy bilimlarni amaliy tajribalar bilan boyitish, interfaol metodlar – Case Study, 

brainstorming, loyihalashtirish va masofaviy platformalar orqali talabalarning ijodiy hamda 

analitik fikrlash qobiliyatlarini rivojlantirish mumkinligi ko‘rsatib berilgan. Karbon 

kislotalarning kimyoviy xossalari, nomenklaturasi, qo‘llanilish doirasi, shuningdek, biologik va 

sanoat ahamiyati masalalari interaktiv yondashuvlar asosida o‘rgatilganda, nazariya va amaliyot 

o‘rtasidagi bog‘liqlik mustahkamlanadi. Maqola oliy ta’limda fanlararo integratsiyani 

kuchaytirish va talabalarni mustaqil tadqiqot faoliyatiga jalb etishning ahamiyatini ta’kidlaydi. 

Kalit so‘zlar: karbon kislotalar, pedagogik texnologiyalar, interfaol metodlar, oliy 

ta’lim, Case Study, brainstorming, loyihalashtirish 

Annotation: This article highlights the effectiveness of using modern pedagogical 

technologies in teaching the topic “Carboxylic Acids” in higher education. It demonstrates how 

theoretical knowledge can be enriched with practical experience through interactive methods 

such as Case Study, brainstorming, project-based learning, and distance-learning platforms that 

foster students’ creative and analytical thinking abilities. The study explores the chemical 

properties, nomenclature, applications, and biological as well as industrial significance of 

carboxylic acids. It emphasizes the importance of strengthening the link between theory and 

practice, enhancing interdisciplinary integration in higher education, and encouraging students 

to engage in independent research activities. 

Keywords: carboxylic acids, pedagogical technologies, interactive methods, higher 

education, Case Study, brainstorming, project-based learning 

Аннотация: В статье рассмотрена эффективность применения современных 

педагогических технологий при изучении темы «Карбоновые кислоты» в вузах. 

Показано, как теоретические знания можно обогатить практическим опытом с помощью 

интерактивных методов, включая Case Study, мозговой штурм, проектное обучение и 

дистанционные платформы, способствующие развитию у студентов творческого и 

аналитического мышления. Рассмотрены химические свойства, номенклатура, сферы 

применения, а также биологическое и промышленное значение карбоновых кислот. 

Особое внимание уделяется укреплению связи между теорией и практикой, 

междисциплинарной интеграции в высшей школе и вовлечению студентов в 

самостоятельную научно-исследовательскую деятельность. 

Ключевые слова: карбоновые кислоты, педагогические технологии, 

интерактивные методы, высшее образование, Case Study, мозговой штурм, проектное 

обучение 

 

Oliy o‘quv yurtlarida kimyo fanining muhim bo‘limlaridan biri bo‘lgan “Karbon 

kislotalar” mavzusini o‘qitish jarayonida zamonaviy pedagogik texnologiyalardan foydalanish 

ilmiy-nazariy bilimlar bilan birga amaliy ko‘nikmalarni shakllantirishda katta samara beradi. 

Karbon kislotalar kimyoning organik bo‘limida keng qo‘llaniluvchi va biologik jarayonlardan 

tortib sanoatgacha bo‘lgan turli sohalarda muhim ahamiyat kasb etadigan moddalar hisoblanadi. 

Shunday ekan, mazkur mavzuni o‘rganish chog‘ida talabalar nazariy bilimlarning o‘ziga xos 

xususiyatlarini puxta o‘zlashtiribgina qolmay, bu bilimlarni hayotiy jarayonlarga bog‘lashni 

ham o‘rganishlari zarur. Turli pedagogik texnologiyalar qo‘llanilishi esa dars jarayonini faqat 

ma’lumot yetkazish yoki eslab qolish bilan cheklab qo‘ymasdan, balki talabalarda ijodiy, 

tahliliy va mustaqil fikrlash ko‘nikmalarini rivojlantirishga xizmat qiladi. Bu yondashuv orqali 

o‘qitish jarayonini interaktiv shaklga keltirish, talabalarning mustaqil izlanishlariga keng yo‘l 

ochish, ilg‘or innovatsion usullar bilan tanishtirish hamda nazariy bilimlarni amaliy 

mashg‘ulotlarda mustahkamlash samaradorlikni sezilarli darajada oshiradi. 

Zamonaviy pedagogik texnologiyalarga misol sifatida Case Study, brainstorming, 

klaster, loyihalashtirish metodikasi va masofaviy o‘qitish usullarini ko‘rsatish mumkin. Bu 

texnologiyalar ochiq fikrlash, hamkorlikda muammoli vaziyatlarni tahlil qilish, ijodiy 

yondashuvni tarbiyalash va fanlararo integratsiyaga erishish imkonini yaratadi. Karbon 

kislotalarning umumiy xossalari, nomenklaturasi, tuzilishi, sintezi, turlari, fizik-kimyoviy 

xususiyatlari va qo‘llanilish yo‘nalishlari kabi masalalar talabalarda puxta nazariy bilimlar 

shakllantirishi lozim bo‘lgan muhim aspektlardir. An’anaviy ma’ruza va amaliy mashg‘ulotlar 

davomida bu masalalarni yoritish mumkin, biroq pedagogik texnologiyalar bilan boyitilgan dars 

modelida talabaning bilish jarayonida faolligi ortadi, interaktiv muhokamalar, guruhiy ishlar, 

loyihalar, masofaviy platformalar orqali bilim olish jarayoni yanada samarali o‘tadi. 

Karbon kislotalarni o‘rganish jarayonida Case Study metodidan foydalanish darsni 

hayotiy misollar bilan boyitadi. Masalan, tibbiyot sohasida ayrim dori vositalarining tuzilishi va 

ta’sir mexanizmlari karbon kislotalar asosida shakllangan bo‘lishi mumkin. Biror farmatsevtik 

preparat yoki biologik jarayon misolida talabalarga real vaziyat ilgari suriladi va ular o‘z 

bilimlari asosida muammoni yechishga harakat qilishadi. Natijada, kimyoviy tuzilish va 

funksional guruhlar haqidagi nazariy tushunchalar amaliy holatlarga bog‘lanadi, bu esa 

talabalarda kimyo fanining hayotiyligi, uning tibbiyot, biologiya, ekologiya va boshqa fanlar 

bilan qanchalik uzviy bog‘liqligini ko‘rsatib beradi. Bunday uslub faqat yodlashga emas, balki 

izlanishga, tahlil qilishga, mustaqil qaror qabul qilishga undaydi. Shu tariqa, o‘qitish jarayoni 

samarali, qiziqarli va innovatsion shaklga ega bo‘ladi. 

Bundan tashqari, brainstorming (aqliy hujum) usuli talabalarda “Karbon kislotalar” 

mavzusini jadal fikrlash, yangi g‘oyalar ishlab chiqish va aniq dalillar asosida xulosa qilsh kabi 

ko‘nikmalarni rivojlantiradi. Mazkur metodning mohiyati shundaki, darsning ma’lum 

bosqichida o‘qituvchi tomonidan savol yoki muammo tashlanadi, masalan, karbon kislotalar va 

ularning xos tuzlarini sanoat jarayonlarida qo‘llash bo‘yicha g‘oyalar topish yoki kundalik 

hayotda uchraydigan turli kimyoviy jarayonlarni karbon kislotalar ishtirokida tahlil qilish. 

Talabalarga o‘z fikrlarini erkin aytish imkoniyati beriladi va bu jarayonda fikrlar tanqid 

qilinmasdan tezkor tarzda to‘planadi. Shundan so‘ng bildirgan fikrlar tekshiriladi, ilmiy jihatdan 

munosib, istiqbolli, hayotiy va yaratijilikka asoslangan fikrlar saralanadi. Natijada talabalar 

mavzuni chuqur o‘rganishda turli rakurslardan yondashish imkoniga ega bo‘ladi, bir-birining 

fikrini to‘ldiradi, shu bilan birga aynan kimyoviy nazariyaga tayanib xulosa qilishni o‘rganadi. 

Aqliy hujum usuli talabaning interfaol ishtirokini kuchaytiradi, ijodiy yondashuv, fikrlarni 

tizimlashtira olish kabi kompetensiyalarni mustahkamlaydi. 

Loyihalashtirish metodikasi ham “Karbon kislotalar” mavzusini o‘qitishda alohida 

e’tibor berish kerak bo‘lgan pedagogik texnologiyalardan biri sanaladi. Mazkur metod talabalar 

tomonidan ma’lum bir loyiha ustida ishlashni talab qiladi. Masalan, ekologik nuqtai nazardan 

tabiatda uchraydigan organik birikmalar, o‘simlik va hayvon organizmidagi ayrim 

moddalarning karbon kislotali xossalarini o‘rganish bo‘yicha kichik tadqiqot loyihasini tuzish 

mumkin. Guruhlarga bo‘lingan talabalar o‘z loyihalarini amalga oshirish jarayonida bilim 

manbalarini izlaydi, tajribalar o‘tkazadi, tahliliy fikr yuritadi, ilmiy adabiyotlar bilan tanishadi 

va natijada ilmiy xulosa chiqarishga urinadi. Loyihalashtirish usuli darsdan tashqari mustaqil 

ishlash ko‘nikmasini, jamoada ishlash va mas’uliyatni baham ko‘rish, ilmiy metodologiyadan 

foydalanish, yakuniy natijani taqdim etish kabi ko‘plab muhim mahoratlarni shakllantiradi. 

Karbon kislotalarning hozirgi zamon fanida, xususan, farmatsevtika yoki oziq-ovqat sanoatidagi 

o‘rnini, ularning innovatsion yo‘nalishlardagi istiqbollarini aniqlash bo‘yicha loyihalar, 

talabalar o‘rtasida keng qiziqish uyg‘otishi mumkin. 

Oliy o‘quv yurtlarida “Karbon kislotalar” mavzusini o‘rganish ko‘pincha laboratoriya 

mashg‘ulotlari bilan ham uzviy bog‘liq bo‘lgani sababli, tajriba orqali o‘rganuvchi pedagogik 

texnologiyalarga e’tibor qaratish lozim. Zamonaviy sharoitda kimyo laboratoriyalarida virtual 

eksperiment platformalari yoki simulyatsion dasturlar orqali darslarni boyitish imkoniyatlari 

mavjud. Bunday raqamli texnologiyalar tajriba o‘tkazishning xavfsiz va tejamli variantini taklif 

qiladi, chunki talabalar dastlab virtual muhitda muayyan reagentlar bilan ishlashni o‘rganishlari, 

muhtasham asbob-uskunalarni masofaviy tahlil qilishlari mumkin. Ana shunday virtual muhitda 

karbon kislotalarning reaktsiyalarini, titrlash jarayonlarini, tuz hosil bo‘lishini yoki esterlash 

kabi reaksiyalarni modellashtirish, molekulyar tuzilishlarini 3D formatda ko‘rish dars 

samaradorligini oshiradi. Keyinchalik talabalar real laboratoriya sharoitida olingan 

ko‘nikmalarni yanada mustahkamlash uchun tajribalarni qayta bajarish imkoniyatiga ega 

bo‘ladi. Bu usul o‘qitishning ko‘rgazmaliligini kuchaytiradi va ko‘nikmalarni aniq misollar 

bilan mustahkamlaydi. 

Masofaviy o‘qitish platformalari orqali ham “Karbon kislotalar” mavzusini muhokama 

qilish va o‘rganishni tashkil etish mumkin. Hozirgi globallashuv zamonida turli sabablarga 

ko‘ra talabalarning barchasi doimiy ravishda an’anaviy auditoriya mashg‘ulotlarida ishtirok 

etolmaydi. Shunday paytlarda onlayn seminarlar, vebinarlar, interaktiv forumlar yoki 

videoma’ruzalar orqali mavzuni izchil bayon qilish, savol-javoblarni tashkil etish, mustaqil 

topshiriqlar berish, jamoaviy loyihalarni kuzatish va baholash imkoniyati yaratiladi. “Karbon 

kislotalar” mavzusining nazariy qismi, reaktsiyalar tenglamalari, tajriba natijalari bo‘yicha 

xulosalar yoki videolaboratoriya ishlarining ko‘rinishlarini masofadan turib ham tahlil qilish, 

barcha jarayonlar yuzasidan onlayn muloqot qilish va bahslashish talabalar o‘rtasida fan 

bo‘yicha chuqur bilimlar almashinuvi va yanada keng fikr almashinishni ta’minlaydi. 

Shuningdek, elektron didaktik materiallar, raqamli testlar, onlayn loyihalar va virtual 

laboratoriyalar integratsiyasi orqali dars jarayonini takomillashtirish hamda kutilgan natijalarni 

aniq baholash mumkin bo‘ladi. 

Kimyo fani bo‘yicha ta’lim berish jarayonida yangi texnologiyalarni qo‘llash 

talabalarning nazariy bilimlarni mustahkamlash barobarida turli kompetensiyalarini ham 

rivojlantiradi. Karbon kislotalar mavzusini o‘rganish – bu nafaqat reaksiya turlari va 

nomenklaturani bilish, balki ularning ekologik, biologik, sanoat, tibbiyot sohalaridagi o‘rnini 

tushunish demakdir. Masalan, karbon kislotalar gruppasi tarkibiga kiruvchi moddalar inson 

metabolizmida, oziq-ovqat mahsulotlarining sifatini baholashda, atrof-muhit monitoringida 

alohida rol o‘ynaydi. Bu mavzuni chuqur o‘zlashtirgan talaba keyinchalik ilmiy-tadqiqot ishlari 

yoki ishlab chiqarish amaliyotida yuzaga keladigan turli vazifalarni samarali ado etish 

salohiyatiga ega bo‘ladi. Shuning uchun pedagogik texnologiyalar yordamida dars jarayonini 

interaktiv ruhda olib borish, o‘quvchilarni ijodiy faoliyatga jalb etish, loyihalar va jamoaviy 

ishlarni tashkil etish ular uchun nazariy bilimlarning hayotiy masalalarda ahamiyatini teranroq 

tushunishga xizmat qiladi. 

Mavzuni o‘qitish bosqichida o‘qituvchining roli faqat bilim manbai bo‘lish bilan 

chegaralanib qolmaydi, balki yo‘naltiruvchi, fasilitator vazifasini bajargan holda talabalarni 

izlanish, mustaqil o‘rganish va tahliliy xulosa qilishga rag‘batlantirishi zarur. Karbon kislotalar 

mavzusi bo‘yicha tushuntirish berayotgan o‘qituvchi pedagogik texnologiyalar yordamida 

materialni to‘g‘ri joylashtirishi, interaktiv faoliyatlarning maqsad, vazifa va kutilayotgan 

natijalarini aniq belgilab olishi muhim. Bu yerda dars rejasining to‘g‘ri tuzilishi, ma’ruza va 

amaliy mashg‘ulotlarning o‘zaro uyg‘un tashkil etilishi, ilg‘or o‘qitish usullarini kompleks 

tarzda qo‘llash, baholash mezonlarining aniqligi kabilar nazarda tutiladi. Jumladan, dars 

yakunida Case Study bo‘yicha himoya qilinadigan ishlarning baholash mezonlari ochiq 

bildirilishi, har bir loyiha yoki guruhiy taqdimotda talabalar qanday mezonlar asosida bilimga 

ega bo‘lishi, qanday ko‘nikmalarini namoyish qilishi kutilayotgani aniq ko‘rsatib o‘tilishi kerak. 

Bunda baholashning shaffofligi talabalar orasida sog‘lom raqobat, mas’uliyat hissi va mustaqil 

ishlashga bo‘lgan intilishni kuchaytiradi. 

Tajriba ko‘rsatmoqdaki, “Karbon kislotalar” mavzusini zamonaviy pedagogik 

texnologiyalar orqali o‘rgangan talabalar nafaqat mazkur kimyoviy birikmalar xossalari, sintezi 

va reaksiyalarini yaxshi o‘zlashtirishadi, balki ularning hayotiy qo‘llanilishi, turli fanlar bilan 

bog‘liqligi, ilmiy-ijodiy izlanishlarda tutgan o‘rnini ham anglab yetishadi. Ta’lim jarayoni 

mobaynida o‘quvchilarda shakllangan tahliliy fikrlash, bilimlarni amaliyotga tadbiq etish, yangi 

g‘oyalar kiritish, jamoada ishlash, mustaqil qaror qabul qilish kabi qator kompetensiyalar ular 

kelgusida uchraydigan professional faoliyatlarda, jumladan, ilmiy-tadqiqot institutlari, sanoat 

korxonalari, biologiya yoki tibbiyot laboratoriyalarida samarali ishlash imkoniyatini yaratadi. 

Demakki, bugungi kun oliy ta’limi nafaqat nazariy bilimlar berish, balki malakali 

mutaxassislarni yetishtirishda kompleks yondashuv ko‘rsatishi lozim. 

Zamonaviy pedagogik texnologiyalarni qo‘llashning yana bir muhim afzalligi – dars 

jarayonida talabalar ongida “o‘zim o‘rganishim kerak” degan tamoyilni mustahkamlashdir. 

Interfaol metodlar mo‘’jizakor darajada motivatsiyani kuchaytiradi, chunki talaba dars 

mavzusida bevosita ishtirokchi, izlanuvchi, kashf etuvchi, yechim topuvchi sifatida qatnashadi. 

An’anaviy usulda ma’ruza o‘qish yakkahokim bo‘lib qolgan darslarga nisbatan bu juda farqli 

ta’sir ko‘rsatadi. Karbon kislotalar xususida kimyo fanining olis bir sohasi sifatida faqatgina 

ma’ruza tinglash emas, balki uning foydali jihatlarini kashf qilish, laboratoriyada real yoki 

virtual tajriba o‘tkazish, kutilmagan muammolarni hal qilish, guruhiy loyihalarni amalga 

oshirish, materiallarni xorijiy ilmiy manbalar bilan boyitish orqali talabalar o‘zlarini 

jarayonning faol sub’ekti sifatida ko‘radi. Shunday qilib, mustaqil o‘qib-o‘rganish, guruhlardagi 

o‘zaro hamkorlik, ijodkorlik, tashabbuskorlik va tanqidiy fikrlash darsning ajralmas qismiga 

aylanadi. 

Xulosa shuki, oliy o‘quv yurtlarida “Karbon kislotalar” mavzusini o‘qitishda pedagogik 

texnologiyalardan foydalanish – zamonaviy kimyo ta’limining asosiy yo‘nalishlaridan biri 

bo‘lib, teoriya va amaliyot o‘rtasidagi tafovni bartaraf etishga yordam beradi. Interfaol metodlar 

tufayli talabalar nazariy bilimlarni mustahkam o‘zlashtirish bilan birga, ularni real hayotiy 

masalalarga tatbiq qila olish ko‘nikmasini ham rivojlantiradilar. Case Study, brainstorming, 

loyihalashtirish, virtual laboratoriyalar va masofaviy platformalar kabi texnologiyalar jarayonni 

qiziqarli, mazmunli va samarali qiladi. Bunday darslarda har bir talaba o‘zining ijodiy 

salohiyatini namoyish qilish, fanlararo bog‘liqliklarni his qilish, taraqqiyotga hissa qo‘shish 

yo‘llarini teran mulohaza qilish imkoniga ega bo‘ladi. Natijada olgan bilimlar barqarorroq, 

sinergik va hayotda qo‘llanilishi mumkin bo‘lgan darajada puxta bo‘ladi. O‘qituvchining 

vazifasi – bu texnologiyalarni maqsadga muvofiq tarzda dars jarayoniga joriy qilish, talabalarni 

izlanish va ixtirochi fikrlashga jalb etish, ularning o‘quv faolligini rag‘batlantirish, ijodiy 

g‘oyalarni baholash va qo‘llab-quvvatlashdir. Aynan mana shunday interaktiv va innovatsion 

darslarni tashkil etish orqali oliy o‘quv yurtlarida “Karbon kislotalar” mavzusini o‘qitishning 

sifati yuksaladi, talabalarda chuqur bilim va amaliy ko‘nikmalar shakllanadi hamda kelajakdagi 

professional faoliyatlarida mustaqil, kreativ va malakali mutaxassis sifatida faoliyat 

yuritishlariga zamin yaratiladi. 

